
            BOSNA I HERCEGOVINA
FEDERACIJA BOSNE I HERCEGOVINE
	        VRHOVNI SUD 				         	
FEDERACIJE BOSNE I HERCEGOVINE		         
	Broj: 09 0 U 031225 21 Uvp	                      		         
	Sarajevo, 12.01.2023. godine				         



[bookmark: _GoBack]	Vrhovni sud Federacije Bosne i Hercegovine u Sarajevu, u vijeću za upravne sporove sastavljenom od sudija Bajrović Aide, kao predsjednika vijeća, Kovač-Grabonjić Sanele i Mahić Samardžić Amele kao članova vijeća, te Beganović Namire, kao zapisničara, u upravnom sporu tužitelja N.P. iz I.I., ulica ..., zastupan po punomoćniku Plećan Asifu, advokatu iz Sarajeva, protiv akta broj: 05/02-23-678/18 od 04.05.2018. godine, tuženog Ministarstva prostornog uređenja, građenja i zaštite okoliša Kantona Sarajevo, u upravnoj stvari vraćanja u posjed stana, odlučujući o zahtjevu za vanredno preispitivanje sudske odluke, podnesenom protiv presude Kantonalnog suda u Sarajevu, broj: 09 0 U 031225 18 U od 05.03.2021. godine, na nejavnoj sjednici održanoj dana 12.01.2023. godine, donio je slijedeće:



R J E Š E N J E

Zahtjev za vanredno preispitivanje sudske odluke se odbacuje.

	
O b r a z l o ž e n j e

	Presudom Kantonalnog suda u Sarajevu, broj: 09 0 U 031225 18 U od  05.03.2021. godine  odbijena je tužba tužitelja protiv rješenja tuženog organa broj: 05/02-23-678/18 od 04.05.2018. godine kojim je odbijena žalba tužitelja izjavljena protiv rješenja Uprave za stambena pitanja Kantona Sarajevo, broj: 24-04/II-23-3/14 od 26.03.2018. godine, kojim je odbijen kao neosnovan zahtjev tužitelja za vraćanje u posjed stana koji se nalazi u S. na adresi ....

Protiv pobijane presude prvostepenog suda, advokat Plećan Asif je podnio zahtjev za vanredno preispitivanje sudske odluke zbog povreda federalnog zakona i povreda pravila federalnog zakona o postupku koje su bile od uticaja na rješenje stvari, iz razloga koji su u zahtjevu detaljno navedeni i obrazloženi, sa prijedlogom da ovaj sud zahtjev za vanredno preispitivanje sudske odluke uvaži, te pobijanu presudu poništi.

	U odgovoru na zahtjev za vanredno preispitivanje sudske odluke tuženi organ je predložio da se zahtjev odbije kao neosnovan. 
	
	Ovaj sud je prethodno ispitao da li postoje procesno-pravne pretpostavke za podnošenje zahtjeva za vanredno preispitivanje sudske odluke i njegovo meritorno rješavanje, pa je našao da ne postoje iz slijedećih razloga:

	U konkretnoj stvari, zahtjev za vanredno preispitivanje sudske odluke je podnio advokat Plećan Asif dana 12.04.2021. godine, a uz zahtjev nije priložio punomoć tužitelja. Podneskom ovog suda broj: 09 0 U 031225 21 Fp 2 od 15.06.2021. godine sud je tražio dostavljanje punomoći kojim će tužitelj ovlastiti punomoćnika za podnošenje zahtjeva za vanredno preispitivanje sudske odluke i eventualno zastupanje pred ovim sudom, budući da se punomoć koja je priložena u spisu odnosi samo na zastupanje tužitelja pred Kantonalnim sudom u Sarajevu,a u protivnom sud će podneseni zahtjev odbaciti kao izjavljen od neovlaštenog lica, shodno članu 44. stav 1. Zakona o upravnim sporovima.[footnoteRef:1]  [1:  "Službene novine Federacije Bosne i Hercegovine", broj 9/05

] 


	Advokat Plećan Asif je dana 16.07.2021. godine dostavio punomoć u kojem je navedeno da ga tužitelj ovlašćuje da ga može zastupati, sa tekstom upisanim rukopisom „pred nadležnim Vrhovnim sudom Federacije BiH, a naročito ga ovlašćujem da može podnijeti zahtjev za vanredno preispitivanje sudske odluke i eventualno zastupanje pred ovim sudom u predmetu broj: 09 0 U 031225 21 Fp 2“. Kao vlastodavac je označen N.P. iz I.I., ul. ..., koji je potpisan, a na puomoći je upisana 2018. godina.  

	U spis predmeta, dostavljen je podnesak Opštinske uprave, Odjeljenje za opštu upravu Opštine I.I. broj 03/1-202-1751/22 od 24.11.2022. godine, kojim se na zahtjev suda dostavlja izvod iz Matične knjige umrlih  za područje K. pod brojem 37 za 2019. godinu prema kojem izvodu, N.P. iz I.I., ul. ...,  je umro dana 15.01.2019. godine u K., I.I..  

U konkretnom slučaju upravni spor je pokrenut tužbom N.P. dana 06.06.2018. godine, koja je uređena podneskom od 20.07.2018. godine sa prijedlogom da se osporeno rješenje tuženog organa broj: 05/02-23-678/18 od 04.05.2018. godine kao i prvostepeno rješenje broj: 24-04/II-23-3/14 od 26.03.2018. godine poništi.

	Prema zakonskoj odredbi člana 2. stav 1. Zakona o upravnim sporovima, pravo pokretanja upravnog spora ima pojedinac ako smatra da mu je upravnim aktom povrijeđeno neko pravo ili neposredni lični interes zasnovan na zakonu, što podrazumijeva njegovu stranačku i procesnu sposobnost. Kako je N.P. umro dana 15.01.2019. godine prestala je njegova stranačka sposobnost već u toku postupka pred prvostepnim sudom zbog čega se u njegovo ime nije ni mogao podnijeti zahtjev za vanredno preispitivanje sudske odluke u smislu odredbe člana 41. stav 1. Zakona o upravnim sporovima. Bez značaja je činjenica što je punomoćnik iz upravnog spora, uz zahtjev za vanredno preispitivanje priložio punomoć kojom ga je tužitelj navodno ovlastio za zastupanje pred nadležnim Vrhovnim sudom Federacije BiH u predmetu broj: 09 0 U 031225 21 Fp 2,  jer je tužitelj N.P. umro prije nego što je podnesen zahtjev za vanredno preispitivanje sudske odluke. Smrt tužitelja je za posljedicu imala prestanak punomoći za zastupanje već u toku prvostepenog postupku pred Kantonalnim sudom u Sarajevu pa punomoćnik nije imao ovlaštenje nastaviti upravni spor niti u ime tužitelja podnijeti zahtjev za vanredno preispitivanje sudske odluke  jer prema odredbi člana 311. tačka 1. Zakona o parničnom postupku[footnoteRef:2] punomoć prestaje smrću fizičke osobe, a na čiju primjenu upućuje član 55. Zakona o upravnim sporovima. Stoga, punomoćnik tužitelja nakon tužiteljeve smrti, nije imao ovlaštenje za podnošenje zahtjeva za vanredno preispitivanje sudske odluke, budući da je u upravnom sporu učestvovao samo u svojstvu punomoćnika, a ne stranke ili zainteresovane osobe čije je pravo povrijeđeno upravnim aktom ili neposredni lični interes zasnovan na zakonu. [2:  "Službene novine Federacije Bosne i Hercegovine", br. 53/03, 73/05, 19/06 i 98/15,] 


	S obzirom na iznesene razloge, ovaj sud je, primjenom odredbe člana 44. stav 1. Zakona o upravnim sporovima, odbacio zahtjev za vanredno preispitivanje sudske odluke kojeg je podnio punomoćnik umrle stranke, kao zahtjev kojeg je podnijela neovlaštena osoba. 



        Zapisničar                                                                                           Predsjednica vijeća
               Beganović Namira, s.r.                                                                            Bajrović Aida, s.r.





